
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq  

matumuuna saqqummiuppara: 

 

Takornariat umiarsuarnik takornariartaatinik tikittut tulannerminni isumannaallisaanikkut 

akitsuuserneqarnissaannik Naalakkersuisut UKA2024-mi Inatsisartunut saqqummiussassamik 

inatsisiliornissaat pillugu Inatsisartut aalajangiiffigisassaattut siunnersuut. Isumannaallisaanikkut 

akitsuutip siunertaraa inupparujussuit umiarsuarujussuarlutik tikittut tulannerminni timmisartukkut 

tikittutuut periuseq malillugu nalunaarsorneqartalernissaat, nunatsinnilu aningaasaqarnikkut 

iluanaarutigineqarsinnaalerlutik.  

(Inatsisartuni ilaasortaq Aqqalu C. Jerimiassen, Atassut) 

Inatsisartuni ilaasortap Aqqalu C. Jeremiassenip aalajangiiffigisassatut siunnersuutaanut Siumumit ima 

oqaaseqassaagut. 

Nunarsuarmi aamma ingammik Nunani Avannarlerni, takornariartaassuit tikittut amerliartorput. 

Malitsigalugu ukiuni aggersuni amerliartuinnarnissaat ilisimasuutigineqarsinnaasoq avaqqukkuminaappoq.  

Siumup sulinermini aallaavigiuarpaa, nunatsinni takornariat annertunerpaamik maani najugaqartunut 

iluaqutaallutik iluanaarutaallutillu ingerlatsiviussasut. 

Nalunngilarput Naalakkersuisut takornarianut tunngatillugu inatsimmik nutaassamik suliaqartut, 

Siumumiillu ilimagaarput tamatuma kingunerissagaa, takornariaqarnermut atatillugu inuussutissarsiorneq 

malunnaatilimmik maani nunaqartunut iluaqutaanerulerluni ingerlanneqalissasoq. 

Sapaatip akunnerisa siuliini, pineqartumut qulaajaanerit annertuut ingerlanneqarput pineqartoq pillugu 

susassaqartut akornanni isumasioqatigiittoqarluni. Isumasioqatigiittoqarsimanera Siumumiit 

isumalluarfigaarput, aamma qularutiginngilarput Naalakkersuisut immersorluarneqarsimassasut. 

Isumasioqatigiinnermi eqqartorneqartut ilagaat, akiliisitsisarnermut tunngasunik qulakkeerinnittussamik 

Naalakkersuisoqarfimmiit suliaqartoqassasoq ujartorneqarluni – qularnanngilarlu apeqqummi 

qulaajagassat arlaqarsimassapput. 

Suliamut tunngatillugu Siumut ersarissumik suleqataassaaq aammalu Naalakkersuinikkut siunniunneqartut 

tamakkiisumik taperseratsigit oqaatigissavarput. 

Naalakkersuisut akissuteqaatiminni ilaatigut tikippaat, siunnersuuteqartup anguniagaattut sulineq 

ingerlanneqareermat, apeqqut pillugu Naalakkersuisut ukiamut Inatsisartut ataatsimiinnissaanut 

inatsisissamik saqqummiussaqarniartut.  

Tamanna Siumumit tusaatissatut tigullugu, Naalakkersuisut siunnersuuteqarnissaat 

utaqqimaaqqaarniarparput. 

 

Dines Mikaelsen, Siumut 


